
    Sankta Harmonio 6

Kuriero de 89a Universala Kongreso de Esperanto      via ĉiutaga ĵurnaleto      ĵaŭdo 29a de julio, 2004

Parolado de Xu Jialu, vicprezidanto de la Konstanta Komitato de la Ĉina Popola Kongreso, en la malfermo de la 89-a Universala Kongreso de Esperanto

(Matene 25-an de julio)

Estimata prezidanto, 

Karaj gekongresanoj,

Bonan matenon!

En la varmega julio la 89-a Universala Kongreso de Esperanto solene inaŭguriĝis en Pekino. Mi varme gratulas vin.

Mi estas ĝoja kunesti kun du mil esperantistoj el dekoj da landoj por vidi, kiel la kongresanoj kun malsamaj kulturaj tradicioj de malsamaj nacioj senpere kaj intime interkomunikiĝas pere de la internacia lingvo Esperanto, sed bedaŭinde, escepte de mi.

Mi estas ĝoja ankaŭ pro tio, ke mi refoje renkontiĝis kun kelkaj malnovaj amikoj. En 2001 mi konatiĝis en Pekino kun d-ro Renato Corsetti, prezidanto de UEA, kaj prof. Lee Chong-Yeong, ĝia vicprezidanto. Tiam ni interparolis pri la ebleco akceli la Esperanto-movadon ĉinan kaj tutmondan pere de gastigo de universala kongreso en Pekino. Hodiaŭ nia deziro realiĝis. Mi kore dankas UEA kaj diverslandajn esperantistojn pro ilia varma subteno al la Pekina Kongreso kaj la ĉina Esperanto-movado.

Nia kongresa temo estas “Lingva egaleco en internaciaj rilatoj”. Tio estas bona kaj grava temo. En la nuna mondo estas diversaj neegalecoj: ekonomia, kultura kaj politika, dum la lingva neegaleco koncentre spegulas la nacian neegalecon. Kiel la plej grava portanto de kulturo kaj kiel speciala kaj grava formo de nacia kulturo, lingvo ludas neanstataŭigeblan rolon en heredado kaj interŝanĝo de la naciaj kulturaj tradicioj, en la ekonomia kaj socia disvolviĝo de diversaj lokoj. La lingva neegaleco certe plirapidigos flankiĝon de iuj nacioj. Nun, kiam multaj malproksimvidaj personoj pledas por intensigi kulturan interŝanĝon de diversaj nacioj, energia disvolvo de Esperanto estas necesa por realigi lingvan egalecon en la nova jarcento.

Jam forpasis 117 jaroj de tiam, kiam naskiĝis Esperanto. En tiu periodo, Esperanto, kiel lingvo neŭtrala kaj pli kaj pli perfektiĝanta, jam faris sian apartan kontribuon al la paco, amikeco kaj interkompreno de la homaro. Nun esperantistoj de la tuta mondo daŭre penadas por lingva egaleco, paco kaj prospero de la morgaŭa mondo. Tio estas vere laŭdinda.

La ĉina registaro ĉiam subtenas Esperanto-movadon. En 1986 en Pekino okazis la 71-a UK. Post 18 jaroj Ĉinio refoje bonvenigis diverslandajn geamikojn. En la pasintaj 18 jaroj la ĉinaj socio, ekonomio, kulturo kaj aliaj rapide disvolviĝis kaj ankaŭ la ĉina Esperanto-movado senĉese progresis. Ĉion ĉi vi povas sperti dum la kongresaj tagoj kaj postkongresaj ekskursoj.

Sendube, vi trovos ankaŭ, ke estas multaj aferoj ne ŝanĝiĝis en Ĉinio. La Granda Muro staras same impone kiel antaŭe. La pekinaj stratetoj hutong de la antikvaj kvartaloj restas samaj kiel antaŭe, kaj pli grave, la 5000-jara kulturo de Ĉinio vidiĝas ĉie tra la tuta lando. Kaj la ĉina popolo restas paca, amika kaj gastama kiel antaŭe. Nun estas plej varme en Pekino. Mi kredas, ke vi jam spertis tion. Mi petas vin preni la varmecon de la vetero kiel amikecon de la ĉina popolo al alilandaj gastoj. Akceptu kaj spertu ĝin, kvankam vi ankoraŭ ne povas alkutimiĝi al ĝi.

Esperanto, kiel lingvo, estas tre utila instrumento por ni ĉiuj, dum UK donas al ni bonan ŝancon por koni aliajn landojn, aliajn homgrupojn kaj aliajn naciojn. En la pasintaj jaroj UK okazis sinsekve en Germanio, Israelo, Kroatio, Brazilo kaj Svedio. Mi kredas, ke vi jam havas certan konon pri la tieaj kulturo kaj popolo. La nuna kongreso estos utila al vi por koni kaj kompreni nian landon kaj popolon. Post la kongreso vi povas fiere diri: “Mi jam konatiĝis kun la lando, kies loĝantoj konsistigas kvinonon de tiuj de la mondo.”
Interkompreno estas bazo de amikeco kaj paco. Se ĉiuj popoloj bone komprenas unu alian, do la mondo estos pli bela. Surbaze de interkompreno ni povas vivi pace por kune konstrui la pli belan mondon. Ĉi tie mi volas citi versojn de L. L. Zamenhof en lia poemo “La Espero”. Mi scias ke vi bone konas ĝin. Kun muziko nun ĝi jam fariĝis himno de la Esperantujo:

Sur neŭtrala lingva fundamento,

Komprenante unu la alian

La popoloj faros en konsento

Unu grandan rondon familian.
Fine mi deziras grandajn sukcesojn al la 89-a UK. Sanon kaj agrablan restadon en Ĉinio al vi ĉiuj. Dankon!

Salutvortoj de la urbestro de Pekino

Al la 89-a UK (25-an de julio 2004)

Estimata vicprezidanto de la Konstanta Komitato de Tutlanda Popola Kongreso Xu Jialu,

Estimata UEA-prezidanto s-ro Renato Corsetti,

Estimataj gekongresanoj,

Karaj gesinjoroj kaj geamikoj,

Hodiaŭ la 89-a Universala Kongreso de Esperanto solene inaŭguriĝis ĉi tie. Ni ege ĝojas pro nia refoja gastigo de la Universala Kongreso de Esperanto en Pekino post 18 jaroj. Unue, permesu al mi, en la nomo de la pekina registaro kaj 13 milionoj da gastamaj pekinanoj, esprimi varmajn salutojn kaj bonvenon al vi ĉiuj, estraranoj kaj komitatanoj de UEA kaj ĉiuj kongresanoj el diversaj landoj, kaj peti vin transdiri nian sinceran saluton al ĉiuj esperantistoj de la tuta mondo!

Pekino kun historio de pli ol 3 mil jaroj funkciis kiel ĉefurbo de Ĉinio jam 850 jaroj. Ĝi estas ne nur fama antikva urbo, sed ankaŭ internacia metropolo moderna kaj malferma. La ĉina kulturo kaj longa historio brilas en Pekino pro la Granda Muro, Imperiestra Palaco, Somera Palaco, Ĉiela Altaro kaj aliaj historiaj restaĵoj. Kaj la Olimpikoj en 2008 faros Pekinon urbo pli moderna. En tiu urbo, kiel la antikveco kaj morderneco harmonie kunfandiĝas, novan disvolviĝon havas Esperanto, strebanta al lingva egaleco, paco, amikeco kaj pregreso.

En la 21-a jarcento ni alfrontas plurismon de la mondo, ekonomian tutmondiĝon kaj sciencan kaj teknologian informadon. Ĉinio deziras antaŭen marŝi kune kun la mondo en paco kaj progreso. Nia kongresa temo “Lingva egaleco en internaciaj rilatoj” parte montras la atenton kaj pripenson de homoj pri la problemo de la lingva egaleco en la internacia komunikado en la nuna situacio kaj senlacan klopodadon de esperantistoj al la mondpaco.

Hodiaŭ esperantistoj el malsamaj kontinentoj kolektiĝas en nia antikva urbo ĉe la Granda Muro, ebligante al ni refoje sperti la fortan vivipovon kaj noblan idealon de Esperanto. Mi kore esperas, ke vi ĉiuj, estimataj amikoj, persone spertos kaj ĝuos la historian ĉarmon kaj modernan aspekton de Pekino, pli profunde konos la ĉinan popolon kaj havos la belan kaj neforgeseblan kongresan semajnon!

Grandan sukceson al la 89-a UK!

Longe vivu la amikeco inter esperantistoj de la tuta mondo!

Koran dankon.

Salutvortoj de la urbestro de Pekino en la urbestra akcepto por la 89-a UK

25-an de julio 2004

Estimataj estraranoj de UEA,

Estimataj gekongresanoj,

Karaj gesinjoroj kaj geamikoj,

Hodiaŭ matene inaŭguriĝis la 89-a Universala Kongreso de Esperanto. Amikoj el diversaj landoj kaj regionoj de la mondo gaje renkontiĝis en varma atmosfero. Bona komenco estas duono de la sukceso, tio aludas plenan sukceson de la kongreso.

En la pasintaj 18 jaroj Pekino dufoje fariĝis gastiganto de UK. En la nomo de la pekina registaro kaj 14 milionoj da pekinanoj, mi dankas vin ĉiujn, estimatajn estraranojn de UEA kaj diverslandajn esperantistojn, pro viaj konfido kaj subteno. Mi esperas, ke vi havos, dum la kongresa semajno, pli da ŝancoj por koni Pekinon, ĝui ĝiajn historiajn restaĵojn kaj vidindejojn, sperti la vivon de ĝiaj urbanoj, amikiĝi kaj amuziĝi.

Mi proponas toston por la plena sukceso de la 89-a Universala Kongreso de Esperanto kaj deziras pli grandan progreson al Esperanto-movado en la nova jarcento kaj agrablan restadon en Pekino! Koran dankon.
La prakonatojn ĉu ni lasu velki el memor’?

Ĉu ni ne pensu kare pri iamo longe for?
Kuniĝo de Ĉi-foja Kongresanoj Kiuj Partoprenis en 71-a UK en 1986, 13:00-13:30 ĵaŭde, 29an de julio, Halo 15, nivelo 3.

Herooj sur Granda Muro

Ĉinoj diras, oni ne estas heroo sen supren-iri sur la grandan muron. Hieraŭ
niaj kongresanoj surgrimpis la Grandan Muron. Do ni ĉiuj estas herooj!

Sur la Granda Muro

Ĉe la Ming-Maŭzoleo

Gaja babilado

H. Tonkin parolis en malfermo de la arbareto “Esperanto-Bokso”
27an de julio, 2004

Karaj ĉinaj gastigantoj, 

Karaj kongresanoj,

   Tiu ĉi loko nomiĝas Esperanto-Bosko. Bosko estas iom nekutima vorto, ĝi estas ĉarma vorto. Ĝi signifas ne nur kolekton de arboj, sed efektive iun lokon, kie oni povas ripozi, kie oni povas sin kaŝi. Vi povas pensi pri du uzoj de tiu vorto en la Esperanto-literaturo. Unu estas en tradukita teksto, la tradukita kanto el la angla. Temas pri kimra (regiono en Britujo) kanto. Kaj tiu poemo traktas pri bosko-frakseno kaj frakseno estas speco de arbo. Kaj ĝi memorigas pri ripozloko, loko kie oni povis sidi kaj pensi pri si kaj pensi pri la naturo. Kaj estas alia mencio de bosko en la Esperanto-literaturo, en belega poemo de Kalocsay. Kalocsay skribas poemon pri la insulo Margareta en Budapeŝto. Sur ĝi iam estis monaĥejo. Sed poste oni konstruis tie sur la ruinoj de la monaĥejo parkon. Kaj tien la geamantoj de Budapeŝto iras. Do ĝi estas kvazaŭ, kiel la poemo diras, ĝi estas amkaŝa bosko. Mi esperas, ke laŭ la tradicio de la Esperanto-literaturo ankaŭ tiu ĉi Esperanto-bosko estos loko de ripozo. Mi esperas, ke ĝi estos loko de amo. Mi esperas, ke ĝi estos loko de memoro. Ne estas malofte, ke dum Kongreso oni dediĉas iun lokon, iun parkon, iun straton aŭ ion tian, celebre aŭ feste al tiu kongreso. En 1959 en Varsovio ni dediĉis straton je la nomo de Zamenhof. Antaŭ kelkaj jaroj en Zagrebo ni dediĉis monumenton. Sed mi povas aserti kun absoluta certeco, ke neniam ni dediĉis tiel belan lokon je la nomo de Esperanto. Mi volas danki al la pekina registaro pro la helpo, kiun ĝi donis por krei tiun ĉi parkon. Kaj mi volas danki al la esperantistoj de Pekino kaj de Ĉinio ĝenerale pro la ideo dediĉi boskon al Esperanto. Kaj mi diru al la ĉinaj esperantistoj, ke post kelkaj tagoj vi eniros periodon similan al tiu, ke virino kiu ĵus naskis. Vi kun plezuro festos la malaperon de via granda pezo. Sed vi ankaŭ iomete deprimiĝos pro tio, ke tamen la esperantistoj malaperis kaj reiris al siaj hejmoj. Do vi venu tiam al la Esperanto-bosko por memori kaj iomete tristi, malfeliĉi pri la malapero de la esperantistoj, sed ankaŭ kun granda ĝojo, ĉar ni lasas parton de nia koro ĉi tie en Pekino. 

   Koran dankon!
Kio Okazis

Pagodo
Marde enhavoriĉa prelego pri pagodo kun klare ĝisdataj bildoj kaj bela muziko far de Zhang Shaoji vekis grandan intereson inter ĉirkaŭ 120 ĉeestantoj. Responde al postulo pri interŝanĝo, precipe flanke de BLE kaj japanaj s-anoj, Zhang promesas alŝuti la detalon aŭguste al sia TTT-ejo http://Agadu.126.com. Vi estos bonvena tie.

Kio Okazos

FAKAJ ASOCIOJ SIN PREZENTOS

Ĵaŭdon la 29a de Julio en la akceptejo (unu inter giĉetoj uzitaj por preni kongreasajn dokumentojn)

Fakaj asocioj prezentos sian agadon de la 10a ĝis la 18a horo laŭ jena deĵor-listo:

10:00-12:00 IFEF

12:00-14:00 IKUE/KELI

14:00-16:00 ATEO

16:00-18:00 AVE/TEVA 

Uzu la eblecon kaj ekkonu la agadon de fakaj asocioj.

Marija Beloŝeviĉ, UEA komisiito pri FA

Ĵaŭde Matene, 9:30-10:00, IONEL Onet, la respondeculo de la Liberservo, prezentos kelkajn el la plej freŝaj Esperantaj eldonaĵoj en la Libroservejo.

Verduloj

Publika kunsido de la Asocio de Verduloj Esperantistaj okazos Ĵaŭde, 12:30 – 14:00. Krom tio vi povas kontakti kun AVE-anoj en la Faka Giĉeto je la 16a ĝis 18a. Nia temo estos “Verda politiko: Ekologio, Paco, Homaj kaj Bestaj Rajtoj”. Post konciza prezento de AVE kaj enkonduko en nia temaro ni deziras diskuti kun la ĉeestantoj. Ni esperas, ke kiel en la IJK ankaŭ en la UK ni havos viglan debaton. Ni invitas ĉiujn kiuj interesiĝas pri naturo, pacaj manieroj redukti konfliktojn kaj similaj temoj, kiujn oni nomas Verda Politiko. Manfred Westermayer, sekretario de AVE, KN 0091.

Infanoj Kantas kaj Dancas

La infanoj de la infanvartejo Song Qingling prezentos artajn programerojn por la 89-a UK. Ni tutkore invitas ĉiujn kongresanojn al la prezentado.

14:00 – 15:00, ĵaŭde, la 29-an de julio
Vestiblo de la dua etaĝo (antaŭ la kafejo) de la Pekina Internacia Konferenca Centro

Aŭtoraj duonhoroj, ĵaŭdon en la Libroservo
11:30 Puramo Chong pri sia nova libro “Kompleksia Medicino kaj SAAM-a akupunkturo”
16:30 Hou Zhiping pri “Konciza Historio de la Ĉina Esperanto-Movado”
UK 2006 en Florenco (Italujo)
La informan flugfolion vi ricevis en via dokumentujo. La ceteraj kopioj elĉerpiĝis. Se vi deziras aŭskulti mallongan prezenton (kun bildoj) pri la florenca UK, vi estas kore invitataj al la kunveno: “Venontaj UK-oj”, kiu 

okazos vendredon 2004-07-30, h16:30, en salono Hodler.

Ĉina pentrarto

Tra miloj da jaroj oni pentras per linio kaj koloro en Ĉinio kaj aliaj lokoj en la mondo. Sed ĉinaj artistoj regas la penikon en sia speciala maniero por produkti diversajn liniojn. Tio havas longan historion. En lastaj jarcentoj art-teoristoj kaj arto-historiistoj en Ĉinio multe debatas pri la tuĉo kaj inko en la tradicia ĉina pentrarto. WEN Jingen klarigos la evoluon de linio en ĉina arto. Aŭskultu lian opinion kaj donu vian propran! (14:45, ĵaŭde, 29an julio, Ĵelezo)

[image: image5.jpg]


LA FAMILIO BONVOLO – invitas vin lerni pri DVDigo de la videokurso – Esperanto, Pasporto al la tuta mondo. La videokurso por instrui Esperanton nun pretas por uzo en NTSC kaj PAL formato. Sed tre baldaŭ haveblos la kurso en DVD formato kun subtitoloj en Esperanto, Angla, Hispana, Germana, Itala, kaj Ĉina lingvoj. Ni akceptos aliajn linvojn ĝis 12.

B.V. venu por aŭdi pri la progreso: 

vendredo, je 14:00 horo en Ĵelezo
Georgo – el Grekio

Filisa – el Meksikio

Jolanda – el Ĉinio

Karlo – el Britio

Helena – el Usono 

– membroj de la Familio Bonvolo

Lusi Harmon KN # 162

Spiritisma Kunveno

Vendredo – Salono Ĵelezo – 15:15--16:45
Temo: Sintezo de la Spiritisma Doktrino

Fundamento pri Spiritismo

La libroj de la Pentateŭko

La Genezo

Fotoj de hodiaŭa numero: Liu Sigong KN 1045

Hodiaŭa Vetero: nube, pluvo; 

24-26℃

